Avgerðir tiknar av Skatta- og avgjaldskærunevndini

29. august 2007 

Avgerð nr. 07-03-31-48 frá 29.08.2007

- mvg – rætting av avgjaldsupphædd

- mvg-lógin § 17

Samandráttur:

Toll- og Skattstova Føroya hevði í 2003 loyvt P/F X at gera rættingar í meirvirðisgjaldinum mót​​vegis keyparunum og hevði í hesum sambandi afturgoldið felagnum part av meirvirðis​gjald​inum, sum felagið hevði rindað av arbeiðslønum. Men í roknskapinum fyri 2003 og 2004 hevur felagið inn​tøkuført ávikavist kr. 686.943 og kr. 603.421, sum er partur av afturbering av meirvirðisgjaldi. Toll- og Skattstova Føroya metir, at tá felagið ikki hevur rættað meir​virð​is​gjaldið mótvegis keypar​un​um, skal meirvirðisgjaldið rindast til landskassan. Skatta- og av​gjaldskærunevndin staðfesti av​gerð​ina hjá Toll- og Skattstovu Føroya, at P/F X hevur ikki rætt til at inntøkuføra meirvirðisgjaldið.

Avgerð

Upplýst er í málinum, at Toll- og Skattstova Føroya í 2003 hevur loyvt P/F X at gera rættingar í meir​virðisgjaldinum mótvegis keyparunum og í hesum sambandi hevur afturgoldið felagnum part av meirvirðisgjaldinum, sum felagið hevur rindað av arbeiðslønum.

Men í roknskapinum fyri 2003 og 2004 hevur felagið inntøkuført ávikavist kr. 686.943 og kr. 603.421, sum er partur av afturbering av meirvirðisgjaldi.

Toll- og Skattstova Føroya metir, at tá felagið ikki hevur rættað meirvirðisgjaldið mótvegis keyp​aru​num, skal meirvirðisgjaldið rindast til landskassan.

Felagið metir, at P/F X hevur havt eitt munandi tap í vinningi vísandi til, at umsitingin av § 12, stk. 1, litra l í meirvirðisgjaldslógini ikki hevur verið eins um alt landið. Felagið metir, at Toll- og Skattstova Føroya hevur ábyrgdina av hesum og metir, at tapið samsvarar heilt væl til inntøkuførda mvg-ið og vil tí ikki rinda upphæddina aftur til landskassan.

Toll- og Skattstova Føroya vísir m.a. á, at um so er, at skrásett virki á einum faktura hava tilskilað meirvirðisgjald við ov stórari upphædd, skal avgjaldsupphæddin rindast landskassanum, sambært § 17, stk. 10 í lóg um meirvirðisgjald. Tað er tó eisini møguligt hjá virkjum at rætta mistakið mótvegis keyparanum. Víst verður til § 17, stk. 10, síðsta punkt.

Avgjørt varð at loyva P/F X at gera broytingar/rættingar mótvegis keyparunum sambært § 17, stk. 10 í lóg um meirvirðisgjald, treytað av, at tað var møguligt at útgreina, hvussu stórur partur av fak​tura​upphæddini er løn, og at kreditnota verður givin til keyparan, og peningurin útgoldin til hendan.

P/F X lat inn rættingar til Toll- og Skattstovu Føroya tann 29. apríl 2003, og vóru hesar innlisnar, og peningurin útgoldin til felagið.

Á roknskapinum fyri árini 2003 og 2004 sæst, at P/F X hevur inntøkuført upphæddir undir posti​num óvanligar inntøkur. Hetta er ein partur av afturbering av meirvirðisgjaldi, sum er útgoldin felag​num viðvíkjandi skeivt avroknaðum meirvirðisgjaldi fyri undanfarin ár.

Tá P/F X ikki hevur rættað meirvirðisgjaldið mótvegis keyparanum, skal meirvirðisgjaldið rindast til landskassan, jbr. § 17, stk. 10, 2. pkt. í meirvirðisgjaldslógini.

Kærarin vísir á avgerð hjá Toll- og Skattstovu Føroya frá 5. mars 2007 um at fasthalda krav ímóti P/F X um afturgjalding av meirvirðisgjaldi.

P/F X er av tí fatan, at grein 12, stk. 1, litra l í MVG-lógini ikki hevur verið umsitin eins um alt landið, eftir at lógin varð broytt um ársskiftið 1997/1998. Hetta sigur kærarin seg eisini eftir​fylgj​andi hava fingið váttað frá Toll- og Skattstovu Føroya, Stýrinum.

Tað tykist sum um trupulleikin hevur verið tann, at flest allar økisskrivstovurnar í landinum hava fráboðað skattaborgarunum, at mvg skuldi leggjast á arbeiði, sum ikki var framt á sjálvum matrikul​nummarinum, har byggiplássið var. Tó hevur eitt øki sambært tí upplýsta vegleitt skattaborgararnar har um, at eisini arbeiði, sum varð framt á verkstaðnum hjá framleiðaranum, og sum var ætlað at verða lagt inn á byggipláss, var mvg-frítt.

P/F X hevur júst sín allarstørsta kappingarneyta í hesum øki og prísirnir hjá hesum báðum kapp​ing​ar​neytum hava søguliga sæð altíð ligið tætt uppat hvørjum øðrum.

Tá so tann eini kappingarneytin eftir vegleiðing frá Toll- og Skattstovu Føroya ikki hevur lagt mvg afturat veitingum sínum til privatbústaðir, meðan P/F X hava verið noyddir at leggja mvg á ar​beiðið, ið teir hava framt á virkinum sjálvum, er skjótt at koma til, at P/F X hevur havt ein minni vinning enn kappingarneytin, ið svarar til mvg’ið, ið P/F X hava verið noyddir at krevja frá kundu​num, havandi í huga, at útsøluprísirnir stórt sæð vóru teir somu.

Eftirfylgjandi hevur tað víst seg, at Toll- og Skattstova Føroya hevur syrgt fyri, at umsitingin av grein 12, stk. 1, litra l, er vorðin eins um alt landið á tann hátt, at praksis stórt sæð er tann sama, sum hon allatíðina hevur verið í tí eina økinum.

Sum nevnt omanfyri metir P/F X seg hava havt eitt munandi tap í vinningi hetta tíðarskeiðið, og felagið metir hetta tapið samsvara heilt væl við mvg’ið, ið nú verður kravt afturgoldið av Toll- og Skattstovu Føroya. Ábyrgdina av hesum metir P/F X Toll- og Skattstovu Føroya hava.

P/F X metir tískil, at felagið hevur eitt endurgjaldskrav móti Toll- og Skattstovu Føroya, ið er eins stórt og mvg-kravið. Kærarin hevur tó skilt á Toll- og Skattstovu Føroya, at hon fer ikki at við​ur​kenna endurgjaldsábyrgd í einum slíkum máli.

Hetta ger tó ikki, at P/F X fer at sleppa kravi sínum. Kærarin vísir á vegleiðingarskriv frá Toll- og Skattstovu Føroya frá 11. februar 1998, har tað framgongur, hvussu lógardeildin í

fyrstani hevur mett, at umsitingin av grein 12, stk.1, litra l eigur at vera.

Sum sæst á vegleiðingarskrivinum er tað sent út til økini í februar 1998, tað vil siga bert heilt fáar mánaðar eftir, at lógarbroytingin varð framd.

Eitt øki hevur eftir øllum at døma ikki fylgt hesum vegleiðingarskrivi, og hetta hevur eftir hansara tykki havt við sær eina kappingaravlagan millum áðurnevndu feløg, ið hann ikki metir kann góðtakast.

Hetta metir kærarin, at Toll- og Skattstova Føroya eigur at viðurkenna, havandi í huga, at Toll- og Skattstova Føroya kann viðurkenna, at vegleiðing í samband við grein 12, stk. 1, litra l, hevur verið ymisk um landið, og hetta hevur ført við sær tap fyri ávísar fyritøkur, er ilt at síggja grundgevingina fyri, hvussu Toll- og Skattstova Føroya kategoriskt kann fráboða, at hon ikki viðurkennir endurgjaldsábyrgd í slíkum førum.

Avgerð hjá Skatta- og avgjaldskærunevndini.

Sambært § 17, stk. 10 í meirvirðisgjaldslógini skal avgjaldsupphædd rindast landskassanum, um skrá​sett virki á einum faktura t.d. tilskilar avgjald við ov stórari upphædd ella tilskilar avgjald fyri latingar, sum ikki eru avgjaldsskyldugar. Í sama stykki verður eisini sagt, at verður mistakið rættað mótvegis keyparanum, er inngjalding tó ikki neyðug. 

Her sæst týðiliga, hvussu skipanin við meirvirðisgjaldinum er. Meirvirðisgjald verður uppkravt vegna landskassan, og virkini eiga ikki lut í meirvirðisgjaldinum. Verður ov nógv meirvirðisgjald av onkrari orsøk uppkravt, skal hetta tí rindast landskassanum ella vera afturrindað keyparanum.

Í hesum føri hevur P/F X fingið útgoldið ov nógv uppkravt meirvirðisgjald, men ístaðin fyri at rinda upphæddina aftur til keypararnar hevur virkið inntøkuført meirvirðisgjaldið.

Men vísandi til omanfyri standandi eigur P/F X ikki lut í meirvirðisgjaldinum og hevur tí ikki rætt til at inntøkuføra hetta.

Skatta- og avgjaldskærunevndin staðfesti soleiðis avgerðina hjá Toll- og Skattstovu Føroya, at P/F X hevur ikki rætt til at inntøkuføra meirvirðisgjaldið.

Skatta- og avgjaldskærunevndin tekur ikki støðu til, um kærarin hevur rætt til endurgjald frá Toll- og Skattstovu Føroya, tí hetta er ein spurningur, sum verður mettur at fella uttan fyri heimildarøkið hjá nevndini, jbr. §§ 22 og 24 í lóg um toll- og skattafyrisiting, har ásett er, at fyri Skatta- og avgjaldskærunevndina kunnu verða lagdar avgerðir um toll, skatt og av​gjøld. Hesin partur av málinum verður tí avvístur.

